ЗМІТРОК БЯДУЛЯ
З кнігі “Абразкі” (1913 г.)

ШЧАСЦЕ НЕ Ў ЗОЛАЦЕ

  Мыла дзяўчына бялізну кужэльную ў крыніцы. Стаяла яна на кладцы, закасаўшы рукавы з вышыўкамі, распусціўшы косы русыя, пеючы песні дзявочыя.

   Ехаў гасцінцам багаты паніч, ехаў ды застанавіўся, відаць, дзяўчынка спадабалася яму. І давай ён гэткую гутарку весці:

· Я маю зямлі сем валок, стады мае багатыя, коні мае дарагія, парабкі мае адзін у адзін, як тыя дубы на ўзгорку. Ідзі за мяне замуж, дзяўчынка!

· Ой, не пайду замуж за цябе: не трэба мне золата-серабра, не трэба багатага молайца. Я кахала аднаго – кахаць буду; цалавала аднаго – цалаваць буду. Ён у цябе парабкам служыць, па мне заўсёды тужыць…

   Кланяўся пан нізка да зямлі – не памагло.

   Кленчыў, як той жабрак пад акном, – не памагло.

   Ой, шчасце не ў золаце, паны!

ПЛАЧ ПРАЛЕСАК

   Плакалі пралескі, дзеці вясны…

· Гэта раса на кволых пялёстках! – пяяў жаўранак і кружыўся над імі…

   Фарбаваныя небам, узгадаваныя сонейкам, яны на чорнай зямлі не хацелі перажыць нават ад маладзіка да ветаха вясеннягя месяца… плакалі ды плакалі… Месцамі на лагчынах лядок стаяў, месцамі траўкі зазелянеліся…

   Новыя нарогі панёс на плячах араты ад каваля; дзяцюк ахвотна быкоў накарміў. Палала зарніца над бярэзнікам. У вёсцы з закураных каміноў круціўся ўверх, быццам кудзеля, белы дым, – гаспадыні сняданне рыхтавалі.

   Выйшла дзяўчына першы раз босая ў чыстае поле; убачыла, як пралескі слёзы льюць, ды сама заплакала.

· Ой, мяне за нямілага замуж выдаюць!

· Ой, пагубіла я леты маладыя свае!..

Абхапіла рукамі бярозку маладую ды абамлела разам з ёй…

А вакол плакалі пралескі, дзеці вясны…     

НІБЫ РУПНЫ АРАТЫ…

   Нібы рупны араты, выходжу я раніцай на дзяцінец яшчэ як сам бог спіць, здаецца…

   Пад белым морам туману дрыжыць густы хвойнік на лагчыне. Над речкай месяц бляднее. Галавешкі начлежнага вогнішча яшчэ смалюцца пад сухім карчом. Бярэзнік ахоплен чырвоным морам усходняй зарніцы. Вароны пачалі крычаць і крыліцца над зялёнай елкай. Канюшына смачна запахла, і ў вёсцы вароты заскрыпелі…

   Пасля бассонай начы, калі ў нейкай непрытомнай гарачцы мучыцца чалавек, і, быццам калючыя шышкі, думы абхапілі яго сэрца,- вельмы прыемна дачакаць усходу сонейка… жадаеш цеплаты яго і, пасылаючы на ўзгорку шчырую малітву дню, скідаеш, як непатрэбныя атопкі, думы начныя…

